
Vinnumálaráðið Ráðsskrivstovan

Tórshavn, tann 20-11-2002

J.Nr.: 200200308
(at tilskila í svari)
Viðgjørt: AE
Fíggjarlógaruppskotið fyri 2003, § 6. Vinnumál

-Spurningar frá Fíggjarnevnd Løgtingsins-

Landbúnaður

6.33.2.10. Landbúnaðarstuðul

Spurningar: Hevur landsstýrismaðurin umhugsað at avtaka ein part av landbúnaðarstudningunum?

Kann landsstýrismaðurin upplýsa, hvussu nógvan almennan stuðul íslendskur og norskur landbúnaður fær?

Svar: Landsstýrismaðurin arbeiðir við at gera Jarðarráðið til stovn undir Vinnumálaráðnum. Arbeitt verður eisini við lógaruppskoti um avskriving av skuld hjá bóndum. Um politisk undirtøka verður fyri lógaruppskotinum, verður arbeitt víðari við at gera landbúnaðin meira sjálvberandi, og verður tá møguleikin fyri at lækka studningin til landsbúnaðin kannaður. 

Vert er at viðmerkja, at Jarðarráðið mælti til at hækka játtanina til landbúnaðarstuðul við 2,4 mió kr. frá 2002 til 2003 grundað á, at framleiðslan, serliga av mjólk, er vaksandi, og at studningssatsirnir, sum vóru galdandi í 2001, eftir teirra fatan, eisini eiga at verða galdandi í 2003. At játtanin hevur verið tann sama í mong ár, hóast prís- og framleiðsluvøkstur, merkir, at studningurin fyri hvørja framleiðslueind er lækkaður.

Tað er sera trupult við so stuttum skotbrái at samanbera studningsskipanirnar í hesum 3 londunum, men kann hetta viðmerkjast: 

Tann føroyska stuðulsskipanin er løtt at hava yvirlit yvir - allur stuðulin verður veittur sum eindarstudningur, t.v.s. x kr. fyri fermetur, litur, kg o.s.v. 

Í Noregi verður stuðulin veittur yvir sokallaða "jordbruksavtale" sum hevur 33 høvuðskontur og einar 250 undirkontur. Fleiri av stuðulsjáttanunum verða veittar útfrá ávísum fortreytum, t.d. geografiskum, areali, garðstødd v.m.

Í Íslandi verður, samb. ísl. fíggjarlógina, beinleiðis framleiðslustuðul veittur til mjólk og seyðahald. Aðrar játtanir á fíggjarlógini eru til ymiskar grunnar, feløg v.m.

Í Noregi er játtanin til landbúnaðin á fíggjarlógini fyri 2002 14.102.000.000 Nkr harav stuðulin, smb. jordbruksavtalu frá 26.06.02, er 12.207.789.000 Nkr. (jordbruksavtalan er eitt úrslit av samráðingum millum statin og Norges Bondelag, og fara hesar samráðingar fram á hvørjum ári).

Í Íslandi er játtanin til landbúnaðin á fíggjarlógini fyri 2002 10.673.100.000 Íkr. Av hesi játtan fara 6.968.400.000 Íkr sum beinleiðis framleiðslustuðul til mjólk og seyðahald. Aftrat hesi játtan eru uml. 10 aðrar kontur til grunnar v.m., soleiðis at stuðulsjáttanin íalt er uml. 8.500.000.000 Íkr.”

Aling

6.36.1.04. Havbúnaðarroyndir 

Spurningar: Viðvíkjandi sølu av ognunum hjá P/F Fiskaaling. Nevndin ynskir eina  útgreining av svarinum til vinnunevndina viðvíkjandi møguligari eykajáttanarlóg.

Svar: Eftir lógaruppskotinum um avhending av almennum ognum til P/F Fiskaaling verður heimilað landsstýrismanninum at A) avhenda til P/F Fiskaaling teir bygningar o.a. hjá landinum, sum felagið hevur nýtslurættin til, og B) at avhenda part av yvirskotinum av studningsjáttanini til felagið. 

Ad A): Bygningarnir talan er um, er Lívfiskastøðin í Skopun og ein høll við Áir, vanliga nevnd Nýggjastova, sum hýsir kynbótayngli felagsins. Ognirnar eru mettar til eitt virði uppá 6,0 mió kr. og verður mælt til, at ein ognarføring verður gjørd sum skiftisinnskot (apportinnskot) av ognunum við at hækka partapeningin hjá P/F Fiskaaling.

Ad B): Felagið fær árliga 11,0 mió kr. í studningi frá landinum, sum m.a. verður nýtt til kynbøtur og royndir við nýggjum fiskasløgum. Hetta svarar til eina knappa helvt av inntøkum felagsins. Hin helvtin av inntøkunum stava frá sølu av úrdráttum frá kynbótaarbeiðinum.

Stuðulsveitingin er ásett í sáttamála millum Vinnumálaráðið og P/F Fiskaaling, og er sáttmálin soleiðis orðaður, at felagið skal gjalda landskassanum aftur møguligt yvirskot av studningsjáttanini. Í løtuni skyldar felagið landinum umleið 5,0 mió kr. Eftir lógaruppskotinum skal partur av yvirskotinum, umleið 3,1 mió kr., avhendast felagnum við at hækka partapening felagsins samsvarandi, meðan umleið 1,9 mió kr., sum stava frá lidnum verkætlanum, verður goldið landskassanum aftur.  

Ad A og B). Samanumtikið avhendar landið ognir og pening fyri umleið 9 mió kr., og partapeningurin í P/F Fiskaaling verður hækkaður samsvarandi. Tað merkir, at landskassin av hesum ikki missir pening.

Handil og vinna annars

6.37.1.01. Menningarstovan (Rakstrarjáttan)
Spurningur: Starvsfólkatalið hækkar frá 0,2 til 1,2 frágreiðing.

Svar: Starvsfólkatalið undir vanligum virksemi verður tað sama, meðan ætlanin er at seta ein marknaðarráðgeva undir verkætlanum, sum er inntøkufíggjað virksemi. Viðkomandi fer at starvast á fyritøkum, sum ynskja tað, í upp til 300 tímar og ráðgeva um útflutningsvinnu teirra, t.d. um marknaðargreining, hvussu fyritøkur kunnu skipast, seta størri orku av til útflutning o.t. Fyritøkurnar gjalda umleið helvtina av kostnaðinum, og Vinnuframagrunnurin hina helvtina. 

Sambært stjóranum á Menningarstovuni er tó ikki vist, um hetta verður av nøkrum í 2003.

6.37.1.13. TK-stovan
Spurningur: Er ætlanin at leggja TK-stovuna saman við øðrum stovni?

Svar: Landsstýrismaðurin hevur onga ítøkiliga ætlan um at leggja TK- stovuna saman við øðrum stovni, men er tað sjálvsagt vert at kanna málið.

TK-stovan og Menningarstovan eru ”vinnuframastovnar” undir § 6. vinnumálum, sum hava at kalla sama endamál. TK- stovan skal starvast við at menna føroyska vinnulívið, serliga tær smáu og miðalstóru fyritøkurnar, og Menningarstovan skal menna ídnað, handverk og tænastuvirksemi og veita ráðgeving í hesum sambandi. 

Hugsast kann, at fleiri fyrimunir eru við at leggja stovnarnar saman, m.a. skinsamari umsiting, vitanin verður savnað, áhugavert arbeiðsumhvørvi og samanlagdi stovnurin verður sjónskari fyri umsiting, vinnu og borgarar. Eisini kundi verið vert at lagt flest allar vinnuframaskipanir undir lonina hjá Menningarstovuni.

6.37.1.21. Tryggingareftirlitið (Rakstrarjáttan)
Spurningar: 11. Lønir v.m. hækka úr 400 tkr. í 2002 til 520 tkr. í 2003. Starvsfólkayvirlit vantar. Frágreiðing ynskist um hesi viðurskifti.

Svar:  Starvsfólkatalið veksur úr 0 í 2002 til 1 í 2003, tí ætlanin er at seta ein fulltrúa, at taka sær av og fyrireika málini, sum verða løgd fyri Tryggingarráðið. Frammanundan er uppgávan røkt av formanni ráðsins og tveimum donskum tryggingarserfrøðingum.  

6.37.2.01. Stuðul til ídnaðarfremjandi endamál

Spurningar: Í viðmerkingunum verður sagt, at játtanin er flutt til 6.37.2.01. Er hetta rætt?

Svar: Tað skal standa høvuðskonta 6.37.2.02. Vinnuframagrunnurin. 

Alment riknar fyritøkur

6.37.3.01. Rúsdrekkasøla landsins (Landsfyritøka)

Spurningur: Hvørji hús eigur rúsdrekkasølan? Hvussu við leiguútreiðslum, eru tær eins fyri øll leigumálini?

Svar: Rúsdrekkasølan Landsins (landið) leigar allastaðni har Rúsdrekkasølan húsast. Niðanfyri sæst yvirlit yvir leigumál hjá Rúsdrekkasølu Landsins, og sýnir yvirlitið, at leigumálini eru ójøvn í stødd og fermetraprísi. Avgerandi fyri fermetraprísin er m.a., hvar leigumálið er, t.d. í Havn ella á bygd, góðska av leigumálinum, hvat leigumálið verður nýtt til, og hvør rindar fyri møguliga umbygging av leigumálinum.  

Talva 1. Leigumál hjá Rúsdrekkasøla Landsins

Leigumál
Staður
Eigari
Endamál
m²
m²-prís.
Árligt
Mán.

Tórshavn
Hoyvíksvegur 51
Vinnuframagrunnurin
umsiting
273
650,00
177.450
14.788

Tórshavn
Hoyvíksvegur 51
Vinnuframagrunnurin
goymsla og handil
750
400,00
300.000
25.000

Tórshavn
Sandvíkarhjalla
P/F Tórsh. Skipasmiðja
goymsla
960
400,00
384.000
32.000

Klaksvík
Bøgøta 36
Sp/f Seda
umsiting, goymsla og handil
232
400,00
92.800
7.733

Klaksvík
Bøgøta 36
Sp/f Seda
garður
44
20,00
880
73

Tvøroyri
Drelnesi
P/F Føroya Bjór
umsiting, goymsla og handil
166
400,00
66.400
5.533

Miðvágur
Norðuri á Heiðum
Vága Handverkarafelag
umsiting, goymsla og handil
155
500,00
77.500
6.458

Skálavík
á Mølini
Sp/f Niðri á Møl
umsiting, goymsla og handil
85
400,00
34.000
2.833

Saltangará
Heiðavegur
Ove Magnussen
umsiting, goymsla og handil
202
400,00
80.800
6.733

Ognarskráseting

6.37.4.01. Útskifting og Matrikulstova (Rakstrarjáttan)
Spurningur: Er talan um at leggja Matrikulstovuna saman við øðrum stovnum?

Svar: Spurningurin at leggja teknisku stovnarnar Martrikulstovuna og Landsverkfrøðingsstovnin saman er viðgjørdur áður í ávísan mun, men var ein av niðurstøðunum, at tað kunnu standast gegnistrupulleikar av hesum. 

Aðrir møguleikar hava verið nevndir, t.d. at leggja Matrikulstovuna saman við Tinglýsingini og m.a. Landsfólkayvirlitinum, soleiðis at allar skrásetingar kunnu savnast á einum staði, tó er bert møguleikin fyri at leggja Matrikulstovuna saman við Tinglýsingini viðgjørdur av álvara. 

Møguligir fyrimunir við at leggja Matrikulstovuna og Tinglýsingina saman eru, at stovnarnir hava betri møguleika fyri at mennast í felag, Matrikulstovan fær lættari/skjótari atgongd til upplýsingar um eigaraviðurskifti og annað frá Tinglýsingini, møguleikar eru fyri rationaliseringum og betri tænastu, tá bert ein stovnur skrásetur og umsitur upplýsingar um fasta ogn og broytingar av hesum.

Vegir og Havnir

6.38.1.02. Landsverkfrøðingsstovnurin (Rakstrarjáttan)

Spurningar: Høvuðstøl: 4. Íløgur – bygningar, játtanin hækkar úr 69.150 tkr. í 2002 til 93.000 tkr. í 2003. Frágreiðing.

Starvsfólkayvirlit: Talið av fulltíðarstørvum hækkar 9,5, frágreiðing.

Svar:  Røttu tølini í høvuðsyvirlitinum fyri íløgur í bygningar, sum Lv hevur ræðisrætt til, skal verða 65,4 mió kr í 2002 og 82,4 mió kr. í 2003, ella ein vøkstur uppá 17,0 mió kr. Eykajáttanir fyri 2002 eru ikki við í hesum. 

Serliga eru tað tríggjar kontur, sum vaksa nógv, tað eru 1) játtanin til Miðnámsskúlan í Suðuroy, sum hækkar frá 3,6 mió kr. til 12,0 mió kr., tí ætlanin er at fara undir at byggja nýggjan skúla, 2) játtanin til Landssjúkrahúsið, útbygging, hækkar frá 35,0 mió kr. til 40,0 mió kr., og 3) játtanin til Eldrasambýli hækkar frá 10,0 mió kr. til 20,0 mió kr., fyri at stuðla undir at byggja eldrasambýli sambært løgtingslóg nr. 70 frá 2. mai 2001 um studningslán til ellis- og røktarheim.  

Hinvegin minkar játtanin til umbygging av Heilsufrøðiligu Starvsstovuni frá 6,0 mió kr. til 0 kr.  

Talva 2. Yvirlit yvir íløgur í bygningar í 2002 og 2003

Høvuðskonta
Heiti
Stovnsnr.
2002
2003

 

 
(1000 kr.)
(1000 kr.)

 

 
 
 

2.11.1.21
 Umbygging í Tinganesi
136545
2.000
1.500

6.37.5.05
 Umbygging av Heilsufrøðiligu Starvsstovuni
136599
6.500
0

7.23.3.06
 Miðnámsskúlin í Suðuroy
133574
3.600
12.000

7.23.3.08
 Fiskivinnu- og havbúnaðargr.
131788
500
400

7.23.6.12
 Lista- og tónleikaháskúli
137533
2.000
500

7.23.6.14
 Føroya Læraraskúli
139512
750
1.000

7.23.6.15
 Fróðskaparsetur Føroya
133014
1.000
2.000

11.20.3.08
 Landssjúkrahúsið, útbygging
135112
35.000
40.000

12.21.6.02
 Bústovnur, serforsorgin
124010
4.000
5.000

12.21.6.16
 Eldrasambýli
124510
10.000
20.000

 
Samanlagt
 
65.350
82.400

Sambært fíggjarlógaruppskotinum er starvsfólkatalið sett til 172. Hetta tal er ásett í sambandi við fíggjarlógararbeiðið, har fleiri faktorar vóru ókendir. Nú neyvari tøl eru kend, ber til at siga, at starvsfólkatalið neyvan verður størri enn í 2002, nevniliga 160,2 fulltíðarstørv í 2003.

6.38.1.14.
Havnir (Løgujáttan)

Spurningar: Høvuðsendamál 8. Samferðsluhavn í Suðuroy: Frágreiðing um kanningarnar á Drelnesi, hvussu umfatandi vóru hesar kanningar? 

Eru metingar gjørdar um, hvussu nógv útbygging av havnini á Drelnesi kostar at byggja um til nýggja strandfaraskipið? 

Hvussu stórir eru trupulleikarnir, at nýggja strandfaraskipið ikki kann leggja at á Drelnesi sum er?

Høvuðsendamál 9. Kalsoy (Syðradalur): Hvat fer ferjulegan á Syðradali væntuliga at kosta?

Svar: 

Kanningar á Drelnesi. 

Í tíðarskeiðnum 2000-2002 hevur LV gjørt aldu-, streym-, flóð/fjøru- og vindmátingar á Trongisvágsfirði, so metast kundi um, hvar samferðsluhavnin skal gerast. LV hava síðani í samstarvi við privatar ráðgevar gjørt numeriskar simuleringar av kyrru og súgi á fjørðinum, sum vístu, at plássið, har ætlanin er at gera samferðsluhavnina, er eitt av best egnaðu plássunum á fjørðinum. Síðani eru modellroyndir gjørdar, har ymisk skap og plaseringar vóru royndar. Hesar kanningar vístu, at ætlaða havnin var ein fullgóð loysn.

Meting av kostnaði at útbyggja Drelnes til nýggja strandfaraskipið. 

Ætlanin var at kanna møguleikan fyri at umbyggja kommunalu havnina á Drelnesi, men tá ið Tvøroyrar kommuna boðaði frá, at kommunan ætlaði at nýta havnina á Drelnesi til onnur endamál í framtíðini, og at hon ikki kundi tryggja, at havnin fór at verða tøk til samferðsluendamál, varð henda ætlan slept. LV heldur seg ikki til at meta neyvt um kostnaðin av einari slíkari loysn fyrr enn nærri kanningar eru gjørdar. LV metti tó upprunaliga, at ein nýggj samferðsluhavn fór at kosta uml. 75 mió kr., meðan tað fór at kosta uml. 50 mió kr. at umbyggja Drelnes. Tað hevur síðani víst seg, at nýggja samferðsluhavnin helst verður nakað bíligari enn upprunaliga mett, og verður nú mett at kosta 55,0 mió kr. Ikki ber til at siga, um hetta eisini er galdandi fyri Drelnes.

Skoytast kann uppí, at tað ikki kann sigast við vissu, hvørjar ella hvussu stórar útbyggingar skulu til fyri, at Drelnes kann gerast egnað sum samferðsluhavn til nýggja suðuroyarskipið. At gera slíkar kanningar tekur sambært LV í minsta lagi 6 mánaðir.

Trupulleikar soleiðis at nýggja strandfaraskipið ikki kann leggja at á Drelnesi sum er.

Skal nýggja ferjan nýta verandi havn á Drelnesi, eru trupulleikarnir serliga:

1. Tað er ov grunt. Neyðugt er at dýpa, um ferjan skal kunna leggja at.

2. Verandi kai er í ringum standi. Hon krevur størri umvælingar, um nýggja skipið skal leggja at.

3. Sum er, eru stórir trupulleikar við vindi og súgi við verandi ferju, og er tað fleiri ferðir komið fyri, at Smyril hevur slitið endarnar. Mannskaði hevur eisini staðist av hesum. Hesir trupulleikar mugu væntast at verða størri við nýggja og størra suðuroyarskipinum, tí tað tekur meira vind á seg enn Smyril.
Ferjulegan á Syðradali, kostnaður.
Fyriliggjandi prosjekt fyri ferjuleguna á Syðradali verður mett at kosta 21 mió kr. Tó er møguleiki fyri at minka verkætlanina, so hon verður nakað bíligari. Greitt verður nærri frá hesum í verklagslógini fyri samferðsluhavnina á Syðradali. Neyðugt er at játta í minsta lagi 14 mió kr. fyrsta árið, sum farið verður undir arbeiðið.

Samferðsla

6.38.2.01. Strandfaraskip Landsins (Landsfyritøka)

Spurningar: Í viðmerkingunum verður sagt frá meirinntøkum av príshækkingum á Bygda- og Oyggjaleiðum upp á 6 mió kr. Hvussu nógv fara ferðaseðlarnir at hækka?

Hvat verður spart við at bjóða Oyggjaleiðir út? 

Hvat verður spart við at bjóða Bygdaleiðir út?

Útreiðslurnar til Bygdaleiðir hækka úr 30.770 tkr. í 2002 til 32.300 tkr. í 2003, hví hækkar henda útreiðsla?

Hví lækka úrteiðslurnar til Oyggjaleiðir bert 1,4 mió kr., tá ein ruta verður niðurløgd?

Hvussu nógv verður manningartalið minkað, nú ferjuleiðin um Vestmannasund verður niðurløgd?

14. Keyp av vørum og tænastum hækkar úr 70.400 tkr. í 2002 til 78.352 tkr. í 2003, hví?

Svar: 

Príshækkingar á Bygda- og Oyggjaleiðum.

Nýtslugjøldini fyri innanlanda samferðslu eru ikki broytt samsvarandi generella prísvøksturin í samfelagnum í eitt 10-ára skeið. Síðsta stóra broyting í ferðaseðlaprísunum var í 1991, og er prístalið síðani hækkað við 45-50%, uttan at prísirnir fyri at ferðast við SL eru hækkaðir í sama tíðarskeiði.

Í fíggjarlógaruppskotinum fyri 2003 er skotið upp, at ferðaseðlaprísirnir skulu hækka fyri at minka um játtanartørvin við 6 mió. kr. Ætlanin er at dagføra prísirnir á Oyggjaleiðum og at fremja eina minni broyting í prísbygnaðinum á Bygdaleiðum. Stórsti parturin av hækkingini verður á Oyggjaleiðum, har ið hækkingin væntandi verður umleið 5,5 mió kr. Talan verður um eina miðalhækking uppá 15%. Størsti prísvøksturin verður væntandi fyri ferðafólk og akfør undir 3.500 kg.

Broytingin í prísbygnaðinum á bygdaleiðum merkir eina eykainntøku uppá uml. 0,5 mió. kr. Hámarksgjaldið fyri ferðing á landi verður hækkað, og hækkar hetta serliga prísirnar á teimum longu koyrifarleiðunum.

Vøkstur í keypi av vørum og tænastum.

Samlaði vøksturin í ”Keyp av vørum og tænastum” verður 8,5 mió. kr. Vøksturin stavar í høvuðsheitum frá útbjóðing av Bygdaleiðum, ið merkir eina meirútreiðslu uppá 7,2 mió kr. og útbjóðing av Mykinesleiðini, ið merkir eina meirútreiðslu uppá 1,4 mió. kr. undir keyp av vørum og tænastum. 

Tað sum áður varð bókað sum t.d. lønarútreiðslur, viðlíkahald og keyp av útbúnaði, hjá landsfyritøkuni, verður, tá tað verður rikið at øðrum juridiskum eindum, bókað sum keyp av vørum og tænastum. Vøksturin í keypi av vørum og tænastum verður tí í stóran mun vigaður upp ímóti eini lækking í øðrum útreiðsluflokkum.

Sparingar við at bjóða Oyggjaleiðir út. 

SL hava ikki gjørt eina samlaða meting av, um útbjóðing av Oyggjaleiðum sum ein heild kann føra til sparingar. Tað krevur eitt sera stórt arbeiði at meta um fíggjarligar avleiðingar av eini útbjóðing av Oyggjaleiðum, og vilja hesar avleiðingarnar ikki vísa seg fyrr enn bjóðað er út – og tilboðini innkomin. Tað, ið uttan iva hevur stórstan týdning í hesum sambandi, eru møguleikarnir fyri stórrakstrarfyrimuni hjá tí einstaka veitaranum, og kappingin um leiðirnar í sambandi við eina útbjóðing. 

Nevnast kann, at fíggjarlógaruppskotið fyri 2003 tekur hædd fyri, at Skálafjarðarleiðin og Mykinesleiðin skulu bjóðast út. SL meta, m.a. frá royndum við at bjóða leiðirnar út, at Skálafjarðaleiðin og Mykinesleiðin í alt koma at kosta uml. 3,5 mió. meira, tá ið tær verða boðnar út, enn um SL sjálvi røktu hesar leiðir við verandi útbúnaði.

  
Hví útreiðslurnar til Oyggjaleiðir lækka so lítið, tá ein ruta verður niðurløgd.

Lækkingin verður 1,2 mió. kr. Yvirlitið niðanfyri vísir høvuðsbroytingarnar frá 2002 til Fíggjarlógaruppskotið 2003:

Talva 3. Yvirlit yvir útreiðslugongdina hjá Oyggjaleiðum frá 2002 til 2003

Játtan 2002
90,5 mió.

Útreiðslulækking orsakað av niðurlegging av Vesturleiðini
-12,7 mió.

Bruttoútreiðslur við at seta SAM í sigling um Leirvíksfjørð
4,2 mió.

Útreiðslur í sambandi við umvæling av stabilisatorum á Smyrli
4,0 mió.

Øktar útreiðslur á Dúgvuni (serliga 3. manningin)
1,6 mió.

Øktar útreiðslur til útbjóðing av Mykinesleiðini
0,6 mió.

Aðrar hækkingar (serliga lønir)
1,1 mió.

Útreiðslur sambært fíggjarlógaruppskotinum 2003
89,3 mió.

Samanumtikið eru høvuðsorsøkirnar til ta avmarkaðu lækkingina, at SAM verður settur í sigling um Leirvíksfjørð, umvælingin av stabilisatorunum á Smyrli og øktar útreiðslur til Dúgvuna.

Minking av manningartalinum nú vesturleiðin verður niðurløgd.

Niðurlegging av Vesturleiðini viðførir, alt annað líka, at 14 størv verða niðurløgd. At SAM verður settur í sigling um Leirvíksfjørð krevur 5 heiltíðarstørv. Fólk í fyribilsstarvi svarandi til 9 heiltíðarstørv verða tí loyst úr starvi pr. 1/1-2003.  

Hví útreiðslurnar til Bygdaleiðir hækka, og hvat verður spart við at bjóða Bygdaleiðir út.

Útreiðslurnar av Bygdaleiðum hækka við umleið 1,7 mió. kr. frá 2002 til 2003, sum serliga stavar frá útbjóðing av busskoyringini í Suðuroy og koyring á Flogleiðini. 

Orsøkirnar til økingina í útreiðslunum á Bygdaleiðum sum heild eru hesar:

· Nýggjur útbúnaður er keyptur, og privatir arbeiðstakarar skulu forrentað íløguna í sáttmálaskeiðnum. Hetta er samstundis ein neyðug íløga fyri at tryggja, at trygdin er í lagi, tí partar av bussútbúnaðinum var í so ringum standi. Samanumtikið er útbúnaðurin endurnýggjaður, komforturin og trygdin er betrað munandi.

· Prísstøðið, t.d. prísurin á arbeiðsmegi í samfelagnum, generelt hækkar, og ávirkar hetta sjálvsagt eisini útreiðslurnar av bygdaleiðum.

· Kappingin í nøkrum av økjunum ikki var so stór, sum væntað og ynskiligt var – vánaligur marknaðareffektivitetur.

Talan er eisini um fyrsta ‘heila’ árið av einum nýggjum sáttamálaskeiði uppá 5 ár, og kann ein vøkstur í útreiðslunum komandi árini bert stava frá hækkingum í lønar-, olju- og tryggingarkostnaði, um tænastustøðið annars verður óbroytt. Lækkingar í tænastustøðinum kunnu vera við til at lækka um útreiðslurnar á Bygdaleiðum innan fyri karmarnar av verandi sáttmálum.

Samskifti

6.38.3.05. Konsessiónsgjald
Spurningur: Er tað rætt, at henda upphædd verður strikað, er lógarheimildin í lagi?

Svar: Eftir § 8. stk. 2 í løgtingslóg nr. 79 frá 23. mai 1997 um fjarskifti, sum broytt við løgtingslóg nr 176 frá 21. desember 2001, skulu m.a. treytir leggjast á tann, sum fær konsessión um gjald fyri konsessiónina. Fjarskiftislógin tilskilar sostatt, at treytir um gjald skal áleggjast í sambandi við at konsessión verður veitt, og er hetta eisini ásett í loyvinum hjá Føroya Tele. 

Eftir § 15, stk. 2 í loyvinum til P/F Føroya Tele, frá 15. apríl 1999, verður konsessiónsgjaldið ásett árliga á Løgtingsfíggjarlógini. Tilskilað verður í loyvinum, at ætlanin er, at henda upphædd verður strikað á Løgtingsfíggjarlógini komandi árini, soleiðis at felagið bert skal gjalda fyri raksturin av Fjarskiftiseftirlitinum. Konsessiónsgjaldið er strikað í sambandi við eykajáttanarlógina fyri august 2002. 

Eftir fatan Vinnumálaráðsins ásetur Fjarskiftislógin bert, at treytir um gjald skulu áleggjast, tá konsessión verður veitt, tað verið seg t.d. eitt eingangsgjald, ella t.d. at 2,0 mió kr. verða goldnar, sum ásett í fíggarløgtingslógini (inntøkujáttan) í nøkur ár. 

6.38.3.07. Útvarps- og sjónvarpssendistøðir (Rakstrarjáttan)

Spurningur: Av játtanini eru 96% eftir pr. ultimo okt. 2002. Frágreiðing.

Svar: Landsstýrismaðurin hevur ábyrgdina av útvarps- og sjónvarpssendinetinum, og Føroya Tele umsitur sendinetið fyri landsstýrismannin. 

Peningurin til rakstur av sendinetinum er ikki fluttur felagnum higartil í ár (undantikið 165 tús. kr.). Vinnumálaráðið hevur seinnu árini verið ónøgt við umsitingina av játtanini, tí útreiðslustýringin hevur, eftir Vinnumálaráðsins tykki, ikki verið nóg neyv, og ikki hevur borið til at fingið roknskapir yvir nýtsluna av játtanini.

Til tess at formalisera hesi viðurskifti, hevur Vinnumálaráðið í samstarvið við Føroya Tele orðað avtalu millum partarnar um umsiting av játtanini, har felagið m.a. bindur seg til at halda játtanina og at føra roknskap yvir nýtsluna. Avtalan liggur klár til undirskrivingar. Alt í einum avtalan er undirskrivað, flytur VMR felagnum peningin fyri rakstur av sendinetinum.

Roknað verður við, at øll játtanin verður nýtt í ár.

Arbeiðsmarknaðartænastur
6.39.4.01. Barsilsskipan (Lógarbundin játtan)

Spurningur: Hvørja ávirkan fara komandi lógarbroytingar at hava á játtanina?

Svar: Verður barsilspeningurin roknaður eftir miðal mánaðarligu gjaldskyldugu A – inntøkuni, seinastu 12 mánaðirnar áðrenn fráveru, heldur enn ”bestu” 6 mánaðirnar av seinastu 12 mánaðunum áðrenn fráveru, minka útreiðslur landskassans til barsilsskipanina við umleið 9 – 10 mió kr. í 2003. Tað merkir, at játtanin kann lækka frá 72,4 mió kr. til millum 62,4 og 63,4 mió kr.

Bjarni Djurholm

landsstýrismaður

Tinganes  •  Postsmoga 377  •  110  Tórshavn 

